А Ж Р И М
(ярашганлик муносабати билан жиноят ишини тугатиш тўғрисида)

2022 йил январь ойининг 11 кунида, жиноят ишлари бўйича Каттақўрғон шаҳар судининг очиқ суд мажлиси ўз биносида бўлиб,

Раислик қилувчи: А.Абдураззаков;

Судья ёрдамчиси И.Маматовнинг котиблигида,

томонлардан Каттақўрғон шаҳар прокурорининг ёрдамчиси Ғ.Садинов, ҳимоячи Д,Хонқулованинг иштирокида,
Ўзбекистон Республикаси ЖК 122-моддасининг 1-қисми билан судланувчи Муминов Эркин Искандаровичга нисбатан юритилган 1-1403-2101/98-сонли жиноят ишини кўрди.

Судланувчи Муминов Эркин Искандарович (Muminov Erkin Iskandarovich), 1985 йил 24 июнда Самарқанд вилоятининг Нарпай туманида туғилган, миллати ўзбек, Ўзбекистон Республикасининг фуқароси, соғлом, муқаддам судланмаган;

2020 йил 11 декабрда Каттақўрғон туман Маъмурий суди томонидан Ўзбекистон Республикаси МЖтК 47.4-моддаси ва бошқа моддалари билан МЖтК 34-моддаси қўлланилиб, 15 сутка маъмурий қамоқ жазоси тайинланган, ишсиз, маълумоти ўрта, оиласидан ажрашган, икки нафар фарзанди бор, Нарпай туман, Қоракўл маҳалласи, Ултов қишлоғида рўйхатда туриб, Каттақўрғон шаҳар, Ингичка қўрғони, Абдулла Қаҳҳор маҳалласи, Абдулла Қаҳҳор кўчаси, 3-уй, 23-хонадонда яшаган, дастлаб эҳтиёт чораси сифатида «муносиб хулқ-атворда бўлиш тўғрисидаги тилхат» қўлланилган, жиноят ишлари бўйича Каттақўрғон шаҳар судининг 2021 йил 22 сентяябрдаги қидирув эълон қилиш тўғрисидаги ажрими билан «қамоққа олиш» тарзидаги эҳтиёт чорасига ўзгартирилган, 2021 йил 19 декабрь кунидан буён «қамоқ»да сақланмоқда, айблов далолатномаси нусхасини 2022 йил 6 январь куни олган.
Суд, судланувчи ва фуқаровий даъвогарнинг кўрсатувларини эшитиб, жиноят иши материалларини атрофлича таҳлил қилиб, тарафларнинг музокараси тинглаб, қуйидагиларни,
А Н И Қ Л А Д И:

Дастлабки тергов органи ҳужжатларига кўра, судланувчи Муминов Эркин Искандарович, фуқаролик ишлари бўйича Каттақўрғон туманлараро судининг 2019 йил 5 январдаги суд буйруғига биноан моддий ёрдамга муҳтож бўлган 2018 йил 6 майда туғилган фарзанди Искандарова Умида Эркин қизининг моддий таъминоти учун унинг вояга етгунига қадар ҳар ойлик иш ҳақи ва бошқа даромадларининг тўртдан бир қисми миқдорида собиқ турмуш ўртоғи Элбоева Дилноза Нурмурод қизига алимент тўлаши лозим бўлсада, 2020  йил 11 декабрда Каттақўрғон шаҳар Маъмурий суди томонидан МЖтК 47.4-моддаси билан 15 сутка маъмурий қамоқ жазоси тайинланганлигидан ўзига тегишли ижобий хулоса чиқармасдан, 2020  йил декабрь ойидан 2021 йил август ойига қадар икки ойдан ортиқ муддат мобайнида 5.950.912 сўм миқдорда алимент пулларини тўлашдан қасддан бўйин товлаб келганлиги боис, Ўзбекистон Республикаси ЖК 122-моддасининг 1-қисмида назарда тутилган жиноятни содир этганликда айбланган.

Судда судланувчи Э.Муминов ва фуқаровий  даъвогар Д.Элбоевалар ариза билан мурожаат қилиб, жиноят ишини ярашганликлари муносабати билан тугатишни сўрашган.

Судланувчи Э.Муминов суд мажлисида ярашув тўғрисидаги аризасини қувватлаб, айбига тўлиқ иқрор эканлиги, қилмишидан пушаймонлиги, содир этган қилмишининг оқибатларини англаганлиги, фуқаровий даъвогарга етказилган зарарни тўлиқ қопланганлиги, ҳозирда фуқаровий даъвогар билан бирон-бир тазйиқсиз ярашиб олганлиги ҳақида кўрсатув бериб, жиноят ишни тугатишни сўраган.

Фуқаровий даъвогар Д.Элбоева суд мажлисида ярашув тўғрисидаги аризасини қувватлаб, Э.Муминовга нисбатан ҳеч қандай даъвоси йўқлигини, етказилган зарар тўлиқ қопланганлигини, аризани ўз хохиши билан ёзганлигини, унга бирон-бир тазйиқ бўлмаганлигини, ярашув суд томонидан тасдиқлангандан кейин келиб чиқадиган ҳуқуқий оқибатларни тушунишганлигини билдириб, жиноят ишни тугатишни сўради.

Ўзбекистон Республикаси ЖК 661-моддасига мувофиқ, Жиноят кодексининг 122-моддасининг 1-қисмида назарда тутилган жиноятни содир этган шахс, агар у ўз айбига иқрор бўлса, иш бўйича етказилган зарар тўлиқ бартараф этса ва ярашса, ярашилганлиги муносабати билан жиноий жавобгарликдан озод этилиши мумкин.

Суд, фуқаровий даъвогар Элбоева Дилноза Нурмурод қизи ва судланувчи Муминов Эркин Искандаровичнинг ярашув тўғрисидаги аризаларни жиноят иши ҳужжатлари билан ўрганиб, Каттақўрғон шаҳар прокурорининг ёрдамчиси Ғ.Садинов ҳамда ҳимоячи Д.Хонқуловаларнинг жиноят ишини ярашилганлик муносабати билан тугатиш ҳақидаги фикирларини эшитиб, судланувчи Э.Муминовнинг муқаддам судланмаганлиги, ўз айбига тўлиқ иқрорлигини ва иш бўйича етказилган зарар тўлиқ қопланганлигини, судланувчи ва фуқаровий даъвогарга нисбатан ҳеч қандай тазйиқ бўлмаганлиги ҳамда Ўзбекистон Республикаси ЖК 122-моддасининг 1-қисмида назарда тутилган жиноят ЖК 661-моддасига мувофиқ ярашувга тушишини инобатга олиб, Муминов Эркин Искандаровичга нисбатан юритилган жиноят ишини ярашганлик муносабати билан тугатишни, қўлланилган «қамоққа олиш» тарзидаги эҳтиёт чорасини бекор қилиб, дарҳол суд залидан қамоқдан озод қилишни лозим топди.

Шу билан бирга суд, фуқаровий даъвогар Элбоева Дилноза Нурмурод қизига Ўзбекистон Республикаси ЖПК 583-моддаси 5-қисмига асосан ушбу ярашув суд томонидан тасдиқланганидан сўнг мазкур иш бўйича иш юритишни қайта тиклаш тўғрисида илтимоснома бериш хуқуқини йўқотишини тушунтиришни лозим топди.

Ўзбекистон Республикаси ЖПК 84-моддасининг 4-қисми, 585-586-моддаларига амал қилиб, суд, ажрим қилади,

Ўзбекистон Республикаси Жиноят кодекси 122-моддасининг 1-қисми билан судланувчи Муминов Эркин Искандаровичга нисбатан жиноят иши ярашилганлиги муносабати билан тугатилсин.

Судланувчи Муминов Эркин Искандаровичга қўлланилган эҳтиёт чораси бекор қилиниб, дарҳол суд залидан қамоқдан озод этилсин.
Фуқаровий даъвогар Элбоева Дилноза Нурмурод қизига Ўзбекистон Республикаси ЖПК 583-моддаси талаблари тушунтирилсин.

Ажримдан норози томонлар йигирма сутка муддат ичида шу суд орқали Самарқанд вилоят судининг жиноят ишлари бўйича апелляция инстациясига хусусий тартибда шикоят ёки протест келтиришлари мумкин.
Раислик қилувчи:




         
    А.Абдураззаков
